Avgerð tikin 20.10.2005, j. nr. 05-02-21-39 

Frádráttir í húsaleiguroknskapi

- Skattalógin § 31

Samandráttur:

Toll- og Skattstova Føroya góðkendi ikki útreiðslurnar í húsaleiguroknskapinum hjá kæraranum í 1999 og 2000. Skatta- og avgjaldskærunevndin tók undir við avgerðini hjá Kommunalu Skattakærunevndini at býta útreiðslurnar upp í nakrar útreiðslur, sum kundu dragast frá fult út og nakrar, sum kærarin bert fekk partvísan frádrátt fyri og aftur nakrar, sum frádráttur als ikki var fyri og staðfesti avgerðina hjá Kommunalu Skattakærunevndini.

Avgerð

Málslýsing:

Upplýst er í málinum, at A leigar tvær ognir út. Málið snýr seg um frádráttir í húsaleiguroknskapinum fyri aðra ognina árini 1999 og 2000.

Toll- og Skattstova Føroya:

Toll- og Skattstova Føroya góðkendi ikki útreiðslurnar í roknskapinum á ávikavist kr. 98.586 í 1999 og kr. 43.142 í 2000. Toll- og Skattstova Føroya vildi bert loyva frádrátt fyri ávikavist kr. 27.604 og kr. 13.805.

Toll- og Skattstova Føroya vísti á, at sambært § 31, litra c í skattalógini kunnu útreiðslur til umvælingar av húsum bert dragast frá, í tann mun hesar eru nýttar at bøta um slit og brek, sum eru komin eftir tað, at kærarin byrjaði at leiga húsini út.

Toll- og Skattstova Føroya vísir á avgerð frá Líkningarráð Føroya frá 2. juni 1995, at um hús eru eldri enn 25 ár, skal frádrátturin vegna umvæling roknast sum x/25 partar av útreiðslunum av umvælingini. X svarar til ta áramál, sum viðkomandi hevur leigað húsini út.

Í hesum føri eru húsini 30 ára gomul, og kærarin hevur leigað tey út síðan 1993. Harvið góðtekur Toll- og Skattstova Føroya bert 7/25 av útreiðslunum í 1999 svarandi til kr. 27.604 og 8/25 partar av útreiðslunum fyri 2000 svarandi til kr. 13.805.

Avgerðin hjá Toll- og Skattstovu Føroya varð kærd til Kommunalu Skattakærunevndina, sum broytti avgerðina hjá Toll- og Skattstovu Føroya soleiðis, at kærarin fekk frádrátt fyri kr. 37.324 í 1999 og kr. 27.472 í 2000.

Avgerðin hjá Kommunalu Skattakærunevndini:

Í avgerðini frá 8. desember 2003 sigur Kommunala Skattakærunevndin m.a.:

Skattgjaldarin hevur gjørt nakrar umvælingar av ognini, sum eru eini sethús við tveimum íbúðum, a og b, sum verða nýttar til útleigan. Skattgjaldarin upplýsir, at hann hevur útskift gólv í b, útskift brákað WC, vask og málað í a, umvælt og umlagt kloakk í a, umvælt tak, múr og klædning vegna slit í a-b. T&S hevur avmarkað frádráttin fyri kostnaðin av hesum umvælingum til 7/25 og 8/25 í ávikavist 1999 og 2000, m.a. tí skattgjaldarin kundi ikki greiða frá, í hvønn mun nevndu slit og brek vóru ákomin, síðani skattgjaldarin hevði ognað sær húsini. Víst varð til § 31, stk. 1 c) í skattalógini.

................................

Sum málið er lýst av pørtunum, kann neyvan verða nakar ivi um, at upphæddirnar, sum skattgjaldarin hevur brúkt til umvæling av húsunum, eru í stóran mun farnar til nýgerð sæð í mun til, hvat standi húsini vóru í, tá skattgjaldarin keypti tey í 1993. Nevndin heldur, at hetta mál skal loysast sambært § 31, stk. 1 c) í skattalógini. Spurningurin er so, hvussu mannagongdin eigur at verða, tá ikki kann staðfestast, hvussu stórur partur av eini umvæling stavar frá sliti í ávísum tíðarskeiði. T&S hevur brúkt avgerðina hjá Líkningarráðnum frá 2. juni 1995 viðvíkjandi frádrátti fyri umvæling av útleigaðum sethúsum, har staðfest verður m.a. at ....Um skattgjaldarin ikki kann prógva, at húsini eru umvæld innanfyri tey síðstu 25 árini, ella húsini faktisk ikki eru umvæld í hesum tíðarskeiði, vil skattgjaldarin tó kunna fáa x/25 partar í frádrátti fyri umvælingar, sum gjørdar verða.....Tað vil siga, at eigari av sethúsum, sum hava verið nýtt vinnuliga í 25 ár ella meira, fær skattligan frádrátt fyri 25 ár, og eigari av vinnuligum sethúsum, sum hava verið nýtt vinnuliga i t.d. 10 ár, fær 10/25 av útreiðslunum frádrignar.

Nevndin heldur rættast verða at taka avgerð við støði í einari neyvari lýsing av umvælingar​kostnaðinum. Nevndin hevur tí biðið skattgjaldaran um nærri frágreiðing um, hvat er viðlíkahald, og hvat er nýgerð. Skattgjaldarin hevur í hesum sambandi latið nevndini roknskaparskjølini fyri 1999 og 2000. Eftir at skjølini eru gjøgnumgingin kann staðfestast, at fyri umvælingar av ognini er upphæddin, sum er skattliga relevant, 47.797,- kr. fyri 1999 og 20.745,- kr. fyri 2000. Frádráttur kann tó ikki játtast fyri fullar upphæddir, tí einans tann parturin, sum er farin til at bøta um slit og brek, sum á er komið eftir tað, at skattgjaldarin hevur fingið sær rakstraramboðið, er frádráttarbærur.

Til at meta um í hvønn mun kostnaðurin er farin til at bøta um slit og brek, verður mett um livitíðina á hvørjari einstakari vøru ella tænastu, sum kostnaðurin umfatar. Fyri metta livitíð, sum er minni enn 7 til 8 ár, verður latin fullur frádráttur, fyri metta livitíð á 15 ár verður latin 7/15 og 8/15 av kostnaðinum fyri ávikavist 1999 og 2000, og fyri metta livitíð á 25 ár verður latin 7/25 og 8/25 av kostnaðinum fyri ávikavist 1999 og 2000.

Dømi uppá vørur og tænastur, sum hava eina metta livitíð sum er minni enn 7 til 8 ár, eru máling og tænastur í hesum sambandi. Dømi upp á 15 ára livitíð er fyri vaskimaskinu, køliskáp og frystiskáp. Dømi upp á 25 ára livitíð eru fyri el-innleggingar, sanitet og annað naglafast.

Kommunala Skattakærunevndin gjørdi av at broyta avgerðina hjá Toll- og Skattstovu Føroya soleiðis, at kærarin fekk frádrátt fyri kr. 37.324 í 1999 og kr. 27.472 í 2000.

Kæran til Skatta- og avgjaldskærunevndina:

Kærarin vísir á, at alt er umvæling, onki er nýgerð. Hann metir seg hava rætt til at fáa frádrátt fyri 100% av útreiðslunum, tí talan er um olju, trygging, rentur, rakstrar- og viðlíkahaldsútreiðslur, sum eru fult frádráttarbærar sambært § 31 í skattalógini. 

Hann vísir eisini á, at Kommunala Skattakærunevndin metir livitíðina fyri køliskáp at vera 15 ár. Hetta passar í nøkrum førum, men leigarin hevur fyri ári síðani fingið køliskáp nr. 4 síðan 1995. Annars verður í dag sagt, at livitíðin fyri køliskáp er 8 ár.

Vísandi til tað, sum nevndin sigur, at tað er einsamallur pástandur, at allar útreiðslurnar á ognini hava beinleiðis samband við slit, sum stavar frá tíðarskeiðnum 1993 til 1999, sigur kærarin seg kunna vísa á myndir.

Kærarin vísir á, at ongin útgrevstur er gjørdur uttan um húsini, men at gongurásin rundan um húsini er gjørd betri/tryggari. Har er drenað, ífylt og slættað betri. Nakað av nitrophoska verður keypt hvørt ár til grasplenu, plantur og runnar.

Tað er júst fyri at vinna, halda og tryggja inntøkuni, at útreiðslurnar eru avhildnar. Talan er um bót upp á slit og als ikki um nýgerð ella betran av ognini. Her er als ikki talan um nakra virðisøking av ognini.

Avgerðin hjá Skatta- og avgjaldskærunevndini:

Skatta- og avgjaldskærunevndin hevur heimild til at taka alla avgerðina til viðgerðar, sama hvat kæruevnið er, smb. § 25, stk. 4 í lóg um Toll- og Skattafyrisiting. Men tá Toll- og Skattstova Føroya ikki hevur kært avgerðina hjá Kommunalu Skattakærunevndini og í teirra ummæli frá 31. mai 2005 mæla til, at ongin broyting verður gjørd, valdi Skatta- og avgjaldskærunevndin at avmarka viðgerðina til tann partin av útreiðslunum, sum Kommunala Skattakærunevndin ikki gav kæraranum viðhald í.

Rakstrarútreiðslur eru tær útreiðslur, sum í árinum ganga til at vinna inntøkurnar, tryggja tær og halda teimum við. Útreiðslur til umvælingar, tryggingar og umsiting av húsum, sum hin skattskyldugi hevur nýtt í virki sínum, kunnu dragast frá, tó ikki meira enn nýtt er til at bøta um slit og brek, sum á er komið eftir tað, at hann hevur fingið sær nevndu rakstraramboð, smb. § 31, litra c í skattalógini.

Sum rakstrarútreiðslur verða ikki mettar tær útreiðslur, sum eru ein betran av húsunum, í mun til tann stand tey vóru í, tá farið var undir útleiganina. Samanber í hesum sambandi avgerð hjá Skatta- og avgjaldskærunevndini frá 16. juni 2004 (03-02-21-12), har avgjørt varð, at frádrátturin átti at verða settur við støði í áramálinum, húsini høvdu verið útleigað við viðkomandi sum ánara.

Húsini eru bygd í 1972, og kærarin hevur leigað tey út síðan 1993. Hann hevur tí bert rætt til frádrátt fyri tað slit og brek, sum er ákomið í tíðarskeiðnum frá 1993 til 1999. Útreiðslurnar, sum kærarin hevur drigið frá undir heitinum viðlíkahald, umbygging v.m., fevna bæði um útreiðslur til olju og trygging, sum uttan iva eru rakstrarútreiðslur, og um útreiðslur, sum ikki fult út kunnu metast sum rakstrarútreiðslur, tí slitið ikki einans kann sigast at stava frá tíðini, meðan kærarin hevur leigað húsini út, men má eisini stava frá tíðini frammanundan.

Tí tekur nevndin undir við Kommunalu Skattakærunevndini, tá hon hevur býtt útreiðslurnar upp í nakrar útreiðslur, sum kunnu dragast frá fult út og nakrar, sum kærarin bert fær partvísan frádrátt fyri og aftur nakrar, sum frádráttur als ikki er fyri. Í síðstnevnda bólk koma t.d. útreiðslurnar, sum kærarin hevur havt av at gera gongurásina rundan um húsini tryggari/betri. Hesar útreiðslur mugu metast sum ein nýgerð/betran og ikki slit og brek av at leiga húsini út. Tí er talan ikki um útreiðslur, sum eru farnar til at tryggja, vinna ella halda inntøkuni, og tí er ikki frádráttur fyri hesar útreiðslur eftir § 31, litra c í

skattalógini.

Í bólkinum, har A hevur fingið partvísan frádrátt, eru t.d. hvítvørur, sum Kommunala Skattakæru​nevndin hevur loyvt honum at draga frá út frá einari mettari livitíð upp á 15 ár. Kærarin metir livitíðina fyri køliskáp at vera 8 ár og vísir eisini á, at leigarin í a hevur fingið køliskáp nr. 4 síðan 1995.

Nevndin metti, at útskifting av køliskápi so tíðum, sum kærarin her greiðir frá, kundi ikki takast sum ein ábending um miðal livitíð fyri hvítvørur sum heild. Ongin orsøk sýntist tí vera til at seta til síðis metingina hjá Kommunalu Skattakærunevndini av livitíðini av hvítvørum.

Samanumtikið metti nevndin, at tær útreiðslurnar, sum A ikki hevur fingið frádrátt fyri, eru av slíkum slagi, at tær ikki lúka treytirnar fyri at kunna metast sum rakstrarútreiðslur eftir § 31, litra c. Skatta- og avgjaldskærunevndin avgjørdi tí at staðfesta avgerðina hjá Kommunalu Skattakærunevndini.
